Izquierda Unida de Navarra-Nafarroako Ezker Batua foru parlamentarien elkarteko foru parlamentari Ana Figueras Castellano andreak galdera egin du Infanta Elena Zentroa kudeatzeko kontratuari buruz (PES 388/10). Hona Familia, Gazteria, Kirol eta Gizarte Gaietako kontseilariaren erantzuna: 

Ana Figueras Castellano andreak galdera hauek egin ditu Infanta Elena Zentroaren kudeaketaren inguruan:
1.- Kontseilariaren ustez, higiene- eta garbiketa-produktuen nahiz arropa zuriaren kalitatea hobetzerik ba al da eta hobetu behar al da?
Infanta Elena Zentroa kudeatzen duen entitateak zerbitzuak eskaini behar ditu, titulartasun publikoko beste edozein zentrotan bezala, beti ere kontratua erregulatzen duten baldintzak ezarritakoa betez, eta baita Nafarroako Mendekotasun Agentziak emandako jarraibideak ere, kontratazio-organo gisa dagozkion ikuskapen, gainbegiratze eta kontroleko eskumenak baliatuz.
Administrazioak, beraz, baliabideak ditu aipatu kontroleko mekanismoen bidez bere egoitzen erabiltzaile diren pertsonen arretaren kalitatea, arlo guztietan, bermatzeko.
2.- Noizko konponduko da garabia ipini beharraren arazoa horren premian dauden zerbitzuetan, baldin eta aurrekontua onartuta badago?
Luze gabe, jada planifikatuta dauden garabiak ezartzeko behar den azpiegituraz hornituko da Infanta Elena Zentroa.
3.- Kontseilariaren ustez, Infanta Elena Zentroan dagoen absentismoa zentro horretan diharduten langileen baldintzen ondorio al da?
Lehenik eta behin, adierazi nahi nuke egindako ordezkapen-kopuruak bat etorri behar duela, gutxienez, baldintza teknikoen agirian jasotako betekizunekin, kontratatutako zerbitzua behar bezala eskainiko dela bermatze aldera. 

Agiriari jarraiki, entitate kudeatzaileak ordezkapen hauek egin behar ditu: 

· OLT langileak, monitoreak eta Zerbitzu Orokorretako langileak (garbiketa, mantentze-lanak eta garraioa) nahiz atezainak derrigorrez lehen egunetik ordezkatu beharko dira, aurrez jakina denean horiek baja edo oporraldi bat nahiz ordaindu gabeko baimen bat dutela. 

· Medikuak, fisioterapeutak eta terapeutak derrigorrez lehen egunetik ordezkatu beharko dira, aurrez jakina denean horiek 15 egunetik gorako baja edo oporraldi bat nahiz ordaindu gabeko baimen bat dutela. 

· Gainerako langileak ordezkatu beharko dira baja 30 egun naturaletik gora luzatzen denean.
4.- Departamentuari egokia iruditzen al zaio jarraipen-batzorde bat sortzea, Infanta Elena Zentroko interesdun eta eraginpeko guztiek osatua, zentro horretako baldintzak hobetzeko formula gisa?

Otsailaren 2ko 26/2010 Foru Aginduaren bidez, Infanta Elena Zentroan ezintasun fisiko larria duten pertsonak artatzeko zerbitzuen kontratu publikoaren jarraipen-batzordea eratu zen. Otsailaren 26an gutun bat bidali genuen, batzordea osatzen duten pertsona guztiak eraketa-bilerara deituz, martxoaren 11n, 13:00etan, Infanta Elena Zentroan.
Jarraipen-batzordea eta haren osaera –Nafarroako Mendekotasun Agentzia, enpresa kudeatzailea, enpresa-batzordea eta zentroaren erabiltzaileak ordezkatzen dituzten pertsonak daude bertan– barne harturik daude kontratua erregulatzen duen baldintzen agirian, eta beraz batzordearen existentzia ezinbestekoa da. 

Edonola ere, batzordea agirian jaso zen, hain zuzen, gure iritziz tresna egokia delako kontratuaren kontrola eta arretaren kalitatea hobetzeko.
Iruñean, 2010eko martxoaren 26an
Familia, Gazteria, Kirol eta Gizarte Gaietako kontseilaria: María Isabel García Malo
